
  半夏厚朴湯方： 

  半夏 一升 厚朴 三兩 茯苓 四兩 生薑 五兩 乾蘇葉 二兩 

    上五味，以水七升，煮取四升，分溫四服，日三夜一服。 

  婦人藏躁，喜悲傷欲哭，象如神靈所作，數欠伸，

甘麥大棗湯主之。 

〔按〕： 

    甘草小棗大麥湯，方義未詳，必是訛錯。 

〔註〕： 

    藏，心藏也，心靜則神藏。若為七情所傷，則心不得靜，而神躁擾

不寧也。故喜悲傷欲哭，是神不能主情也。象如神靈所憑，是心不能神

明也，即今之失志癲狂病也。數欠伸，喝欠也，喝欠頓悶，肝之病也，

母能令子實，故證及也。 

  甘草小麥大棗湯方：甘草 三兩 小麥 一升 大棗 十枚 

    上三味，以水六升，煮取三升，溫分三服，亦補脾氣。 

 


